
Темэ:  «Сыкъегъэл, Хэку лъапIэ, хэхэс гъащIэм»
(классщIыб лэжьыгъэ)

Маржэ, адыгэ лъэпкъ!

Тхыдэм къыхэх дерс,

Дывгъэхъумэж ди къуэпс!


                                                          Зэрэгъыж курыт еджапIэм и егъэджакIуэ 

Жыгун Джульетэ
2014-2015.
Темэ: «Сыкъегъэл, Хэку лъапIэ, хэхэс гъащIэм»
(лъэпкъым и тхыдэм теухуа урок).
Мурадхэр:
1.Лъэпкъым и тхыдэм кърикIуам еджакIуэхэр щыгъэгъуэзэн.

2.ИстамбылакIуэм ди адыгэ лъэпкъым къыхуихьа насыпыншагъэр зыхуэдизыр сабийхэм ягурыгъэIуэн.

3.Къыщалъхуа щIыналъэм хуаIэ  лъагъуныгъэр нэхъ куу щIын.

4.ЕджакIуэхэм я бзэм зегъэужьын.
Залыр зэрыхуэхьэзырыр:

 1.Сценэм фIэлъщ урокым и темэр ину тхауэ.
 2.Абы и бгъумкIэ фIэлъщ щэк Iудзыфэм тещIыхьа адыгэ ныпыр

 3.Абыхэм я лъабжьэм кIэщIэтхэщ плакатхэу:

  а) «Си Хэку щынэхъ щIыIэ махуэ закъуэр хамэщI гъатхищэ нэхърэ нэхъ къэсщтэнщ».

  б) «Зэи умылъэгъуа щIыпIэр дахэщ, дахэм я нэхъ дахэр уи   лъахэрщ».

  в) «Хъунущ уи Хэку щхьэкIэ уи щхьэр ебгъэхь, пхуамыIэтыну
       щытми щIыхь».

  г) Узмылъагъужу сылIэмэ,

     СощIэ, зэтехьэнукъым

     Си напIэр, Хэку…

     ХуэлIэу уи куэщIым

     Сыухмэ си гъащIэр,

     Хыумын си кхъащхьэр 

     Уи ятIэ тIэкIу.  

   д) Сабийхэм ящIа сурэтхэм я выставкэ.

Къэзгъэсэбэпыну Iэмэпсымэхэр:
1. Компютеррэ блыным фIэлъу экранрэ.

2. ИстамбылакIуэм ди адыгэ лъэпкъым къыхуихьа насыпыншагъэм теухуа презентацэр зытет дискыр
3. «Чужбина» Аскэрбий Нагаппеврэ Вахтанг Микеладзэрэ я документальнэ фильмыр зытет дискыр.

 4. ЗэIущIэр едгъэкIуэкIын ипэ къихуэу зэхуэтхьэса материалхэр.

ЗэIущIэм хэтынухэр: 9-11нэ классхэр.

ХьэщIэхэр:
 Школым щезыгъаджэ егъэджакIуэхэмрэ 5-11 классхэмрэ.
Урокым и методическэ чэнджэщ:
 Урокыр езгъэкIуэкIын ипэ къихуэу сэ классщIыб еджэныгъэмкIэ10-нэ классым щеджэ еджакIуэхэм естат унэ лэжьыгъэу Шинкубэ Багърат и  «ЖылакIэ» романным щыгъуазэ защIыну. Ахэр хуабжьу дихьэхауэ яджащроманыр икIи упщIэхэр естурэ зэпкърытхыжащ. Абдежым щыщIэдзауэ езы цIыкIухэм гукIи нэхъ зыхащIэу щIадзащ лъэпкъым и тхыдэм кърикIуа гузэвэ-гъуэхэр. ЕджакIуэхэр къызэлъэIуащ а темэм нэхъ куууэ зезгъэубгъуну, нэхъыбэкIэ абы теухуауэ щыгъуазэ сщIынухэу.Сэри схузэфIэкI къэзгъэнакъым. «Адыгэ псалъэ» , «Горянкэ» газетхэми , «Iуащхьэмахуэ» журналми куэдрэ абыхэм ятеухуауэ тхыгъэ хьэлэмэтхэр къытехуэрти зэхуэсхьэсурэ сакъыхуеджащ. Езы цIыкIухэри номер къызытыхуар яжесIурэ езыхэр къеджэжахэщ.НобэкIэ къэкIуэжыну мурад яIэхэу хамэ къэралым щыпсэу ди лъэпкъэгъухэм я Iуэху зытетхэм еджакIуэ цIыкIухэр си гъусэу интернетымкIэщыгъуазэ зытщIахэщ.ИужькIэ «Чужбина» документальнэ фильмыр къахуэзгъуэтри  яфIэхьэлэмэту зэгъусэу деплъащ икIи упщIэ куэд абы иужькIэ сабийхэм яIэ хъуащ.

 Презентацэ «ИстамбылакIуэ» и фIэщыгъэцIэу зэхэслъхьэри абы 9-11-нэ классым и еджакIуэхэр зэгъусэу езгъэплъахэщ.
  
Мы темэмкIэ сэ сыхуейщ, сабийхэм ди лъэпкъыр нэхъыфIыжу езгъэлъагъуну,лъэпкъыр сыт хуэдэ хьэзаб хэмыхуами ар гукIи-псэкIи зыхащIэу щызгъэтыну. ИкIи ,си гугъэщ,  мыпхуэдэ темэм теухуа урокхэр нэхъыбэу едгъэкIуэкIмэ, нобэкIэ дызытегузэвыхь ди бзэр нэхъ хъума хъуну, хуэфащэ пщIэ игъуэтыну.

                           ЕкIуэкIыкIэр:

 
«ИстамбылакIуэ» гъыбзэм и макъамэр къоуэ, темэм теухуа презентацэр макъамэм щIэту хуэмурэ йокIуэкI, макъамэр нэхъ хуэм мэхъури усэхэм къеджэн щIадзэ. (презентация)
 1. «СыIутщ хы Iуфэм» Иуан Владимир и усэм къоджэ 11-нэ классым и еджакIуэ Бозий Амур.

Мамырщ дунейр, сыIутщ хы Iуфэм.

И теплъэм си псэр ныдехьэх.

Гурыхь къысщыхъуми хым и плъыфэр,

Сыздеплъым,си щхьэр изохьэх.

Еей, хы абрагъуэ, ущымысхьу
Си лъэпкъыр дэнэ зыдэпхьар?

Хэкужь и быну си псэм хуэсхьу

Илъырщ уэ фIыцIэу уизыIар.

Сыхэплъэ пэтми си гур хэщIу

Сохъу нэхъри, нэхъри сэ нэщхъей,

Сызэплъ хы иныр лъы къысфIэщIу

Си нэгу къыщIохьэ зэман Iей.

Уэ адыгэлъу зэщIэпфамкIэ,

Урикъуа щIыкIэу умамырщ.

Ауэ си лъэпкъыр щыбгъэпщкIуамкIэ

Сэ сыноупщIыр, уэ ущымщ.

Ди лъэпкъ и кIуэдыкIам и гъыбзэр.

КъысфIощI уи щIагъым къыщIэIукI…

Иджы дыноплъым удинабдзэу

Уи Iуфэ дахэм дыщокIукI.

2. «Тенджыз фIыцIэ»Болэ Хьэзрэт Алий и усэм къоджэ 10-нэ классым и еджакIуэ Сурмэмэт Самирэ.

Тенджыз фIыцIэ, тенджыз фIыцIэ,

зэм уи лъащIэр нэхущ…

Зэм толъкъунхэр уэ йохужьэ,

зэми уохъур щэху.

ЗэшэзэпIэу зыкъоIэтыр,

ТыркумкIэ уоIэж.

АпщIондэхукIэ хы тхьэрыкъуэ

закъуэ мэгуIэж.

Хы тхьэрыкъуэ хъужа гугъэр

Си гумм илъэтарт,
КъызжепIати къэпшэжыну

Си  лъэпкъэгъуу хъуар…

3. «Си нанэу си нанэ дыщэ»Мыкъуэжь Анатолэ и усэм  къоджэ 10-нэ классым и еджакIуэ Къалмыкъ Миланэ.

Си нанэу си нанэ дыщэ,

СыщIалэу си фэр мэкIуэд,

Гупсысзу сыхэзыгъащIэр

Сщхьэщихрэ псэм къедэхащIэу,

КъызжеIэт кхъыIэ уэрэд.

Си лъэпкъыу сэ си лъэпкъ мащIэм

И блэкIа гъащIэр гуузт.

Бий куэдым куэдрэ яфыщIми,

И лIыгъэм яхухэмыщIу,

И джатэ Iэпщэр ихузт.

Залымыгъэузалымыгъэ бзаджэт

Схуегъэхкъым тэмакъым ар:

Сабийхэр балигъхэм еджэу,
Балигъхэр макъкIэ зэщыджэу

Я лъахэм зэрырашар.

СпэIэщIэу псэу си лъэпкъэгъухэр

ХэмыкIыу сохьыр си пщIыхь.

ХамэщIыр хэку зэрымыхъур

КъиIуатэу я нэпс шыугъэм

Хэтщ ноби ахэр бэлыхь.

Си хэку и дыгъэр гуапащэщ.

ЩымыIэ фIыгъуэу зыпэсщI,

ИтIани сохьыр гухэщIым:

Адыгэр щIым щыхэпхъащи,

Хэпхъауэ шэпхъ си гумм сфIощI.
4.  ЕгъэджакIуэм: Майм и 21-р адыгэ тхыдэм щыгъуэ махуэу иухуащ. Нобэ илъэси143-рэ ирокъу адыгэщIыр къанэ щымыIэу  къызэразэуам къыхэкIыу Ахъчыпсоу губгъуэм урысыдзэм ефэ-ешхэшхуэ зэрищIрэ. А махуэ дыдэм, майм и21-м 1864-гъэм,Анапэ щыIэ ккхъухьтедзапIэм адыгэ мин плIыщIым щIигъу  ИстамбылакIуэ гъуэгум щытрагъэуващ, адрей Хэкум ирахуахэм кIэлъагъэпIащIэу . Абыхэм иныкъуэхэм тенджызыр кхъащхьэ яхуэхъуащ.

 Нобэ ди щхьэр яхуэдгъэлъэхъшэнщ , дахуэщыгъуэнщ зы дакъикъэкIэ а гуауэшхуэр къызытепсыха, гуузу кIуэда  ди лъэпкъэгъухэм.
                                                     (Мэщыгъуэхэр).
5.  ЕгъэджакIуэм: Европэм щынэхъ лъагэ дыдэ Iуащхьэмахуэ телъ мылыжьхэм псы мащIэ къыщIэжыркъым. Псыжьи, Балъкъи, Бахъсэни абы къыщожьэ. Ауэ а псори зэхэбгъэлъэдэжми пэхъункъым адыгэхэм нэпсу щIагъэкIам, езы Iуащхьэмахуи щхьэпрыкIынщ ди лъэпкъ дыщэм гуауэу телъам и инагъыр.

 Хэт адыгэхэм къемызэуар?

Кърым хъаным удыну къридзари, тырку сулътIаным лейуэ къыдахари, нэгъуэщI зэрыпхъуакIуэ куэди дуней жэнэту ди щIы дахэм къизэрыгуэурэ къызэрытхэфыщIыхьари, нэгъуэщIхэри дрикъунти, Урыс-кавказ зауэр къэмыхъеями.

 Адыгэ лъэпкъым нэпсу щIигъэкIам,гуауэу тепсыхам, хьэзабу игъэвам пэджэж хуэдэщ ТIэш Хьэмид и  «Iуащхьэмахуэ» уэрэдыр.

              (Уэрэдыр 10-11нэ классым щIэс еджакIуэхэм ягъэзащIэ).

6.  ЕгъэджакIуэм: Урыс-кавказ зауэм ди лъэпкъым къридза уIэгъэр пхуэмыIуэтэну куущ. Щхьэхуитыныгъэр, хабзэр, бзэр, дищIхэм я нэхъыбэр, ди цIыхухэм я нэхъ лIыхъужьхэр зэрытфIэкIуэдам къищынэмыщIауэ къэнэжам и нэхъыбэм адэжь Хэкур хэти залымыгъэкIэ, хэти гъэпцIагъэкIэ ирагъэбгынащ. Абыхэм я бынхэм я быныжхэр нобэ щопсэу Тыркум, Сирием, Иорданием, Югославием,Египетым, Ливием, Израилым,Германием, США-м. Абыхэм я закъуэкъым- ди лъэпкъэгъухэр щызэбгырыпхъащ дунейм и къэрал 40-м щIигъум.

  
1966 гъэм Налшык  къыщызэIуахащ хамэ къэрал щыпсэу ди лъэпкъэгъухэм япыщIауэ лажьэ «Хэку» хасэр. Абы и гъуэгукIэ  КБГУ-м щоджэ Сирием, Иорданым,Тыркум щыщ адыгэ щIалэхэр, хъыджэбзхэр. Илъэс къэс ди деж дилъэпкъэгъу куэд къокIуэ, къэкIуэжыпэхэри нэхъыбэ хъуащ.
7.  ЕгъэджакIуэм: Къудамэ пщыкIутI тетт кавказ жыг дахэм. Ауэ ар апхуэдизкIэ яухъуэнщIащи,къудамэ щхьэхуэхэр тетыжыххэкъым, мыдрей къытенахэри кIэщI дыдэ хъуащ. Убых къудамэр паупщIыпащ. Ауэ абы утепсэлъыхьыжыхуи, ар уигу къэбгъэкIыжыхуи, нэхъри уи гур мэхыщIэ, уи Iэпкълъэпкъым хэлъ лъынтхуэхэр золъэ, уи нэпсхэр къыпфIыщIоткIу, зытеткIуэр пхрисыкIыу.

8.  ЕджакIуэхэм: 11-нэ классым и еджакIуэхэу Къул Рустамрэ Темыркъан Анзорырэ фрагъэплъынщ Багърат Шинкубэ и «ЖылакIэ» романым щыщ зы пычыгъуэ.
  9.ЕгъэджакIуэм: «Хамэ хэку сыщытхъэ нэхъ си хэкужь сыщылIэ»,- жи адыгэм. А псалъэжь дахэм и мыхьэнэр фIы дыдэу къагуроIуэ дэнэкIэ щыIэ ди лъэпкъэгъухэми. Абыхэм ягъэващ гугъуехь куэд, гузэвэгъуэ Iэджэ. Ауэ яхуэмыгъэву,ящымыгъупщэу ягу къинащ адэ хэкужьыр, я анэдэлъхубзэр.

 
ЗыхащIащ  абыхэм хэку щIыналъэм и фIылъагъуныгъэм узэрыпэмылъэщынур, зэрыгуащIэр. Куэд нэхърэ нэхъ къащтэнт абыхэм ди Iуащхьэмахуэ ялъэгъуну, ди къуршыпс уэрхэм я Iущащэ макъым щIэдэIуну, хуиту я анэдэлъхубзэкIэ я гухэлъ жаIэну.

Хэкум къыхуаIэ лъагъуныгъэмкIэ гъэнщIащ хамэ къэрал щыпсэу ди лъэпкъэгъухэм ятха дэтхэнэ усэри.

                (ЕджакIуэхэр усэхэм къоджэ).
10.  Тыркум щыщ усакIуэ Лу джихьэн и усэм къоджэ 10-нэ классым и еджакIуэ ТIэрэш Ася.

Адэ хэкум уи куэщI дисти,

Гугъэ делэм дыхурашэжьащ.

Хамэ хэкур анэнэпIэс уэсти,

Ди гугъахэр тфIыхэкIуэдэжащ.

Жэнэт тфIэщIу дыкъэкIуати Тыркум,

Хэхэс гъащIэщ къыдапэсыфар.

Iуащхьэмахуэ,дызыщыхута хэкум

Iумпэмагъ Iубыгъуэщ дэ щитфар.

11.  «Iуащхьэмахуэ» ХьэщIэдэгу Нармин и усэм къеджэнщ 11-нэ классым и еджакIуэ Къул Рустам
Гухэлъ пхузиIэр сэ Iуащхьэмахуэ,

Уи щхьэщыгу тхъуахэм нэхъ къолъагэкI.

ПщIыхь пхуэзмылъагъуу дэкIым зы махуэ,

Си гур дапщэщи уэ ныпхуоплъэкI.

ХамэщI ипхъауэ щыIэ уи бынхэм,
Дэ гугъэ гъуазэу диIэр уэращ.

Нэхъ лъапIэу дыбжыр дуней насыпхэм

Уи лъапэ дыщIэсыжынуращ.

Узмылъагъужу  сылIэмэ, сощIэ,

Зэтехьэнукъым си напIэр, Хэку

ХуэлIэу уи куэщIым сыухмэ си гъащIэр,

Хыумын си кхъащхьэр уи ятIэ тIэкIу.

12.  «Анэм и макъыр»ЖыркIагуэ Фэтихь и усэм къеджэнщ 11-нэ классым и еджакIуэ Мысостышхуэ Иринэ.
Анэм и макъыр къыщызэубзэкIэ

КъысфIощI си Хэкур къэзгъуэтыжа.

ЖызмыIэфыни анэдэлъхубзэмкIэ

Къысщохъур зыри къэмынэжа.

Анэм и макъыр къыщызэубзэкIэ,

Бзухэм я усэр сфIощI ефэгъуэкI.

ГъащIэ, зыгуэркIэ укъысхуэупсэмэ,

Анэм и макъым сыпомыгъэкI.

13.  «Хэхэсу псэуну хуэфащэ»? ПщIыхьэщIэ Уэсмэн и усэм къеджэнщ 10-нэ классым и еджакIуэ Темыркъан Юлэ.
Адыгэ лъэпкъым гууз хэхэсу

Хуэфащэ гызу нобэ псэуну?

Лъэпкъ къекуэдэкIхэм жылэ хухасэу,

Нэпсхэр щIагъэжу яхуэусэну?

Урыс пащтыхьу емынэ жьэгум

Зауэ бэлыхьым лъэпкъыр хидзат,

Адыгэ псори ажалыжь гъуэгум

Тегъэувэныр мурад ищIат.

Кавказ къуршыжьхэм я гур къыхуеIэурэ

Адыгэ куэдым я псэр щанащ,

Тенджыз фIыцIэжьыр я мывэ сыну,

Ди адэжь куэдхэр щыщIалъхьэжащ.
14.  ЕгъэджакIуэм: Зи гугъу тщIа тхакIуэхэр хамэ уафэ щIагъ щалъхуами, адэжь щIыналъэр-Кавказыр- я гумм илъу псэуащ икIи мэпсэу. Хэкужьым къина адыгэхэм я ехъулIэныгъэхэм абыхэм я щхьэр лъагэу ирегъэлъэгъуж, лъэпкъыр зэрыузыншэм,зэрымыкIуэдыжыпам дэрэжэгъуэ къарет. Зыхуешэсыж икIи зэхуишэсыжынущ Iуащхьэмахуэ и джэ макъым ди лъэпкъэгъухэр псори.
15.  «Чужбина» документальнэ фильмым щыщ пычыгъуэ егъэплъын.
16.  «Къыводжэ Iуащхьэмахуэ» Балъкъэр Фоусэт и усэм къеджэнщ 10-нэ классым и еджакIуэ ШащIэ Амур.

Си куэщIым иса си бынхэр

ФыщIэпхъуэу дэнэ фыкIуат?!

Си бгъэм къыщIэжу псы уэрхэр

Быдзышэ фхуэсщIу фыспIат.

Си закъуэ губгъуэм сыкъивнэу

Щхьэ фи Хэку лъапIэр вбгынат?

Уи Хэку пхъумэну ушынэу

Апхуэдэ хабзэ фхэлъат?

Иджы псы уэрхэр си нэпсу

Фэ-бынхэм щхьэкIэ къожэх.

Тхъуащ си щхьэр фэ щхьэкIэ уэсу

Фэ фыкъэслъыхъуэу соплъых.

Адыгэ лъэпкъыу си бынхэ,

Дэнэ лъэныкъуи Iэпхъуа!

ФыкъыхуэкIуэжыт си IэплIэм,

Зэу тIысыжынщ сигу бэгар.

17.  ЕгъэджакIуэм: БлэкIам къыпхуегъэгъэзэжынукъым, ауэ зыщыбгъэгъупщи хъунукъым. Зыщыдгъэгъупщэн хуейкъым адыгэщIыр зыхъумэу зи псэр зыта ди адэжьхэм я хьэтыркIэ, «Хэхэс» цIэ дыджыр зыхуемыгъэххэу дуней псом щызыбгрыдза ди лъэпкъэгъухэм папщIэ.

ЯхулъэкIынкъым зыми ди лъэпкъ уардэр ягъэкIуэдын, иребыдэ, ирефIакIуэ, Зэкъурет, ирепсэу ди адыгэ лъэпкъыр.

 
 («Адыгэр дыкIуэдыжакъым» уэрэдыр къоуэ. Уэрэдым иужь ежьур къемыуэ щIыкIэ зэпоури еджакIуитIым жаIэр)

18.  Бозий Амир 10-нэ классым щеджэ еджакIуэм:

Къэралыгъуэу дыщыпсэум

И псэукIэр едэхэкIыу,
ЕфIакIуэ зэпыту,

Лъэпкъыу исыр зэгурыIуэу,

ЗэдэIуэжрэ зэрылъытэу,

Зым Iэпыхур зым къищтэжу,

Зы унафэм дыщIэту,

Бийр къидмыгъыхьэу,

Къихьар идмыгъэкIыжу,

Гъэ минкIэ ирепсэу, ирегъагъэ!

19.  ГъукIэ Аслъэн 11-нэ классым щеджэ еджакIуэм:

Ирепсэу адыгэр – и бзэр бзэрабзэу,

                               и хабзэр дахэу,

                               и щIылъэр щIэращIэу,

                               и щIэблэр ефIакIуэу!

              (Уэрэдым къэнар къоуэ).
 Къэзгъэсэбэпа литературэхэмрэ интернет ресурсхэмрэ: 
1.   «Адыгэ псалъэ» газетхэу 2008 гъэм и № е-9-р, 2009 гъэм и № е-13-р, 2011 гъэм и № е-3-р, е-7 р, е-9-р, 2014 гъэм и № е-6-р, е-9-р.
2. «Горянкэ» газетхэу 2010 гъэм и № е-3-р, 2о13 гъэм и № е-8-р.

3. « Iуащхьэмахуэ» журналхэу 2005 гъэм и № е-2-р, 2007 гъэм и№ е-6-р.

4. Баграт Шинкубэ и «ЖылакIэ» романыр.

5.ИнтернетымкIэ презентацэр зэхэслъхьащ.
            Псэр дэпсэхуу къреунэху зы махуэ!

Маржэ, адыгэ лъэпкъ!

Тхыдэм къыхэх дерс,

Дывгъэхъумэж ди къуэпс!

